
PREŻENTAZZJONI MIS-SEGRETARJU PARLAMENTARI GĦALL-FONDI EWROPEJ CHRIS BONETT DWAR KAPITOLU ĠDID FIR-RECOVERY AND RESILIENCE PLAN

IĊ-CHAIRPERSON (Onor. Glenn Bedingfield): Nistieden lis-Segretarju Parlamentari għall-Fondi Ewropej sabiex jagħtina l-preżentazzjoni tiegħu.

ONOR. CHRIS BONETT (Segretarju Parlamentari għall-Fondi Ewropej): Sur President, nirringrazzjak. Ir-raġuni għalfejn qegħdin hawn illum hija li kemm-il darba jkollna xi forma ta’ dokument uffiċjali relatat ma’ fondi Ewropej li jkun se jiġi ppreżentat lill-Kummissjoni, il-Gvern dejjem jagħmel proċess ta’ konsultazzjoni mal-istakeholders varji li jistgħu jiġu affettwati minn dak id-dokument. U bħalma dejjem nagħmlu qegħdin hawnhekk illum sabiex nagħtikom din il-preżentazzjoni u biex nikkonsulta ma’ dan il-Kumitat fuq dak li beħsiebu jipproponi l-Gvern lill-Kummissjoni Ewropea dwar iċ-Chapter il-ġdid li se jidħol fil-Pjan tal-Irkupru u Reżiljenza. Minn fejn ġie dan il-kapitlu? Se nkun qiegħed nirreferi għall-preżentazzjoni li ħejjejna u mbagħad wara nkunu nistgħu nkomplu d-diskussjoni.  

Din ġejja mill-fatt li l-aggressjoni tar-Russja fl-Ukrajna ġabet ċertu sfidi magħha, sfidi li jista’ jarahom kulħadd, partikolarment f’dawk li huma l-prezzijiet tal-enerġija li għolew madwar l-Ewropa kollha kif ukoll problemi li nqalgħu fuq is-sigurezza tal-provvista tal-enerġija. U għalhekk, biex timmitiga għaliha l-Kummissjoni Ewropea ħarġet pjan li huwa magħruf bħala Repower EU. Dan il-pjan jikkonsisti f’sett ta’ azzjonijiet biex insalvaw l-enerġija, niddiversifikaw is-supply tal-enerġija u biex naċċelleraw it-transizzjoni tal-Ewropa f’enerġija iktar sostenibbli. Il-Kummissjoni Ewropea mexxiet proposal mal-istati membri biex fir-regolamentazzjoni tal-Fond tal-Irkupru u Reżiljenza, l-RRF, ikun hemm oġġettivi ġodda li jindirizzaw proprju l-pjan ta’ Repower EU. 

Bħala fondi Malta ġiet allokata l-ammont ta’ €29.9 miljun taħt ir-regolament kif ġie updated. Issa ovvjament sta għalina li nagħmlu update tal-Pjan ta’ Irkupru u Reżiljenza tagħna li llum fih 6 kapitli, u li allura se jiżdied is-7 kapitlu mal-Pjan ta’ Irkupru u Reżiljenza b’milesontes speċifiċi ħalli nilħqu l-għanijiet tar-Repower EU.   Barra minn hekk tajjeb ngħidilkom li f’dan l-istadju jeżisti fond ieħor ta’ fondi Ewropej, il-Brexit Adjustment Reserve, li kien sar proprju sabiex jimmitiga l-impatt tal-Brexit meta r-Renju Unit għażel li joħroġ mill-Unjoni Ewropea. Li ġara kien li peress li eżatt wara l-Brexit faqqgħet il-pandemija, u wara l-pandemija ġiet l-aggressjoni tal-Ukrajna, il-goalposts fuq livell Ewropew iċċaqilqu xi ftit. U minn hemmhekk beda proċess fejn l-istati membri tal-Unjoni Ewropea, inkluż Malta, talbu lill-Kummissjoni Ewropea għal ċerta flessibilità fuq dan il-Brexit Adjustment Reserve. Għaliex dan?  

Kif għedt il-prijoritajiet inbiddlu, u għalina jagħmel iktar sens li jekk hemm fondi ninvestuhom fuq is-settur tal-enerġija milli fuq l-impatt tal-Brexit, li llum il-ġurnata ġie mitigat. Allura hemmhekk għamilna talba, wara li aċċettat il-Kummissjoni, biex €40 miljun mill-Brexit Adjustment Reserve li kienu ddedikati għal Malta jiġu ttrasferiti fir-RepowerEU u b’hekk jiżdiedu mat-€30 miljun l-oħra. U allura issa għandna ftit inqas minn €70 miljun li nistgħu ninvestu proprju taħt dan il-kapitlu.

Il-Pjan ta’ Irkupru u Reżiljenza jaħdem daqsxejn differenti mill-fondi Ewropej l-oħra. U fejn is-soltu l-fondi Ewropej jaħdmu permezz ta’ programmi operattivi li fihom ikollok specific actions li bihom trid tieħu azzjonijiet fuq diversi setturi tal-pajjiż, il-pjan ta’ Irkupru u Reżiljenza ma jiffokax biss fuq investimenti. Anzi l-Pjan ta’ Irkupru u Reżiljenza jidħol fuq dawk li huma wkoll ir-riformi. Sal-lum Malta, jekk m’inix sejjer żbaljat, għandha madwar 17-il investiment u 30 riforma. Issa b’dan iċ-chapter il-ġdid qegħdin nipproponu li tiżdied riforma oħra taħt Chapter 7 u jiżdied investiment ieħor.   Ir-riforma li qegħdin nipproponu hija riforma li tkun review ta’ dak li diġà hemm fis-sistema tal-permessi tal-Planning Authority ħalli jiġu streamlined il-proċessi u biex jaċċelleraw il-mod ta’ kif jinħarġu l-permessi meta jkun hemm proġetti relatati ma’ enerġija rinovabbli. Dik hija r-riforma li qegħdin nipproponu u l-investiment li qegħdin nipproponu jmur fl-intier tiegħu sabiex insaħħu l-grid tagħna, is-servizzi distributorji tal-elettriku kif ukoll l-istorage tal-batteries tagħna. Aħna qegħdin nikkalkolaw li fl-intier tiegħu dan se jieħu l-ammont kollu ta’ investiment ta’ €70 miljun li qegħdin nipproponu taħt dan ir-Repower EU.    

Issa għalfejn għażilna li mmorru għal din ir-riforma u għalfejn għażilna li mmorru għal dawn l-investimenti? Dawn l-investimenti għażilniehom biex ikunu kumplimentari għal dawk li diġà huma l-milestones tagħna relatati mal-enerġija fil-kumplament tal-RRP u l-programmi l-oħra tal-Unjoni Ewropea. Se nkun qiegħed nispjegalkom ukoll kif dan l-investiment se jolqot proġetti li għandna ppjanati taħt il-fondi Ewropej, kemm bil-pjan ta’ irkupru u reżiljenza kif ukoll taħt il-programmi operattivi l-ġodda.

Ir-riforma u l-investiment fil-kapitlu l-ġdid tar-RePowerEU għandu jwassal - kif hemm miktub fir-regolament li jidher fl-islide li għandkom quddiemkom – sabiex jilħaq l-objettivi li hemm fir-RePowerEU. Din se naqraha kif inhi bl-Ingliż u ċjoè “Boosting energy efficiency in buildings and critical energy infrastructure, decarbonising industry, increasing the production and uptake of sustainable biomethane and of renewable or fossil-free hydrogen, and increasing the share and accelerating the deployment of renewable energy.” Dik l-ewwel waħda. It-tieni waħda hija “Addressing internal cross-border energy transmission and distribution bottlenecks, supporting electricity storage and accelerating the integration of renewable energy sources, and supporting zero-emission transport and its infrastructure.”. Kif qed taraw l-investiment u r-riforma li qegħdin nipproponu jidħlu kexxun f’dawn it-targets li għandha l-Unjoni Ewropea għal dan il-kapitlu tar-RePowerEU.

Għedtilkom li se nkun qed nispjegalkom kif l-investiment u r-riforma li qed nipproponu li jsiru taħt ir-RePowerEU se jkunu kumplimentari għal investimenti jew miżuri oħra li qegħdin nieħdu u li diġà qegħdin fil-pjan ta’ rkupru u reżiljenza tagħna kif ukoll fil-programmi operattivi. L-idea tar-riforma hi li permezz tagħha nkunu qegħdin inwasslu biex numru ta’ investimenti li għandna jsiru iktar malajr, fosthom l-investiment fir-rinovar u t-tħaddir tal-binjiet pubbliċi u privati, inkluż ir-retrofitting ta’ dawn il-binjiet li diġà hemm uħud minnhom li ġew mnedija minn dan il-Gvern.  Bħalissa qed jiġini f’moħħi Project House li hemm il-Furjana, investiment fir-rinovar u r-retrofitting tal-isptarijiet pubbliċi tagħna, l-investiment fir-rinovar u r-retrofitting u enerġija rinovabbli fl-iskejjel pubbliċi tagħna u l-investiment fil-kostruzzjoni ta’ near carbon neutral school li se tkun l-ewwel waħda ġewwa Malta u li hija milestone li għandna fil-pjan ta’ rkupru u reżiljenza proprju għal din is-sena. U b’hekk din se tkun ta’ mudell għall-mod ta’ kif se nibdew nibnu l-iskejjel tagħna fil-futur, u sabiex l-istudenti tagħna jgħixu ġo binja li ma jkollhiex karbonju. 

Din ir-riforma se twassal ukoll sabiex ikollna investimenti fit-toroq u fl-ispazji pubbliċi tagħna aktar malajr meta nkunu qegħdin nagħmluhom bl-enerġija rinovabbli. Għal dak li jirrigwardja l-investiment, jiġifieri dawk is-€70 miljun li semmejtilkom, dawn se jmorru bħala investiment fil-grid, fid-distribution centres kif ukoll fil-batteriji. Jiġifieri dan l-investiment se jsir biex nolqtu b’mod partikolari dawn il-proġetti li huma l-uptake tal-vejikoli elettriċi, l-EVs fis-settur privat li huwa an RRP target li għandna, id-dekarbonizzazzjoni tal-flotta tal-vejikoli tas-settur pubbliku, kif ukoll parti mir-rimpjazzar tal-flotta tat-trasport pubbliku li kif diġà smajtu l-Gvern ħabbar fix-xhur li għaddew qegħdin immorru biex ikollna karozzi tal-linja li jkunu wkoll EVs.

In a nutshell dak hu li qegħdin nipproponu li nagħmlu. Kif għedtilkom diġà l-konsultazzjoni pubblika fuq ir-RePowerEU hija proċess li jinsab għaddej. Barra minn hekk se nkomplu għaddejjin bin-negozjati tagħna mal-Kummissjoni Ewropea fuq il-pjan ta’ rkupru u reżiljenza tagħna biex ikollna resubmission formali tal-pjan tagħna lill-Kummissjoni Ewropea. U ovvjament waqt li qed isir dan ix-xogħol se nkomplu nwettqu u nimplimentaw il-milestones li diġà għandna taħt l-istess pjan ta’ rkupru u reżiljenza, li nfakkar li ftit ġimgħat ilu kellna l-Kummissjoni Ewropea li għadha kemm qalet li lħaqna l-ewwel sett ta’ milestones u li diġà għaddew €53 miljun mill-Kummissjoni Ewropea lejn Malta proprju għax ilħaqna dawn il-milestones li konna ftehemna mal-Kummissjoni. Grazzi.

IĊ-CHAIRPERSON: Onor. Bonett, nirringrazzjak ta’ din il-preżentazzjoni. Nistieden issa lill-Membri sabiex iressqu l-kummenti jew il-mistoqsijiet tagħhom. L-Onor. Mario De Marco.

ONOR. MARIO DE MARCO: Tkellimna essenzjalment dwar l-għanijiet ta’ dawn is-€70 miljun li huma ffokati fuq il-pjan tal-enerġija rinovabbli, però meta niġu għall-proġetti b’mod speċifiċi tista’ tgħidilna x’inhuma t-timelines li qegħdin inħarsu lejhom?  Kif se jkun il-proċess biex mis-settur privat ikunu jistgħu japplikaw ħalli jkunu jistgħu jissorsjaw dawn il-fondi taħt l-għanijiet li qed jiġu hawnhekk deskritti? U x’qed inħarsu bħala tul ta’ żmien biex l-ewwel jibdew joħorġu l-calls li taħthom il-kumpaniji jistgħu japplikaw għalihom? U x’inhu l-perjodu ta’ implimentazzjoni ta’ dawn is-€70 miljun?   Jiġifieri se jiġu ġestiti fuq medda ta’ sentejn, tliet snin jew erba’ snin? Hemm il-possibilità li dawn il-fondi jintużaw mhux biss mis-settur privat imma anke mis-settur pubbliku, li ovvjament huwa konsumatur kbir tal-enerġija?

ONOR. CHRIS BONETT: Onor. De Marco, nirringrazzjak għax hija mistoqsija tajba ħafna u li nsejt insemmi fil-preżentazzjoni tiegħi. Il-kapitlu ġdid ta’ RePowerEU bħala żmien ta’ implimentazzjoni se jkollu l-istess durata ta’ kemm fadallu l-Pjan ta’ Rkupru u Reżiljenza biex jiġi implimentat u ċjoè sal-aħħar tas-sena 2026. Meta ġie approvat l-ewwel RRP kien diġà sal-2026. Dan il-kapitlu dieħel u għandu l-istess konklużjoni mal-pjan kollu. Jiġifieri jekk ngħoddu minn issa qed nitkellmu fuq durata ta’ tliet snin.  Fuq it-tieni mistoqsija li għamiltli nista’ ngħidlek li dawn is-€70 miljun mhumiex intiżi għall-użu tal-privat imma huma intiżi għall-użu tal-Gvern biex jagħmel distribution centre, isaħħaħ il-grid u biex jagħmel iktar battery storage. Il-privat se jintlaqat b’mod indirett għax fl-RRP diġà għandna l-iskemi li permezz tagħhom inti tista’ taqleb il-flotta tal-karozzi tiegħek, ir-retrofitting tal-binjiet, eċċ. Però ovvjament jekk se nżidu d-domanda għall-konsum tal-elettriku l-infrastruttura tagħna trid tkun lesta biex tilqa’ għal dik id-domanda ta’ elettriku. Għalhekk l-investiment se jmur proprju sabiex insaħħu l-grid ħalli meta hopefully jkollna iktar nies, iktar kumpaniji li jaqilbu l-flotot tagħhom u jmorru għal enerġija iktar rinovabbli, ikollna biżżejjed saħħa biex inkunu nistgħu nsostnu dik id-domanda ta’ elettriku li se jkollna.

ONOR. BEPPE FENECH ADAMI: Qiegħed nifhem li l-Gvern se jkollu għad-dispożizzjoni tiegħu €70 miljun fuq perjodu ta’ sentejn u nofs, jiġifieri sal-aħħar tal-2026. U allura nimmaġina li l-Gvern diġà beda jidentifika ċerti proġetti fejn se jsiru, allura l-mistoqsija tiegħi hi jekk ġietx identifikata l-iskola li qed tgħidu li se jsir investiment fiha biex tkun near carbon neutral school u l-isptarijiet li fihom se jsir l-investiment f’dan is-sens ukoll? Xi tfisser eżattament decarbonising the public sector fleet? Fuq liema flotta qegħdin nitkellmu? U bil-part replacement of the public transport fleet xi tridu tfissru? Inti għadek kif għedtilna li dan huwa proġett li mhux se jibbenefika minnu l-privat imma aħna nafu li t-trasport pubbliku huwa operat minn kumpanija privata. Allura huwa permessibbli li dawn l-fondi jintużaw sabiex jiġu diretti lejn kumpanija privata għax ma naħsibx li l-Gvern qed jikkontempla sistema alternattiva ta’ trasport pubbliku in competition jew in parallel mas-sistema tat-trasport pubbliku operat mill-kumpanija privata llum? Allura kif se jkun possibbli li dawn il-fondi li għadek kif għedt inti jintużaw biss mill-Gvern u mis-settur pubbliku fit-tiġdid tar-rinovazzjoni tal-flotta tat-trasport pubbliku? Grazzi.

ONOR. CHRIS BONETT: Grazzi Onor. Fenech Adami tal-mistoqsija. Ħalli nerġa’ nispjega għax naħseb li erġajt nftehemt ħażin. Il-pjan ta’ Rkupru u Reżiljenza bħalissa fih madwar €250 miljun. Magħhom se jiżdiedu dawn is-€70 miljun.

ONOR. BEPPE FENECH ADAMI: €258 miljun li issa se jiżdiedu b’€70 miljun oħra.

ONOR. CHRIS BONETT: Mill-€258 miljun hemm il-milestones li minnhom se jkun jista’ jużufruwixxi minnhom il-privat, jiġifieri l-flotta tal-karozzi tal-linja. Diġà hemm milestone u flus iddedikati mill-Pjan ta’ Rkupru u Reżiljenza li se jkunu jistgħu japplikaw għalihom minn hemmhekk. Ir-RepowerEU, li huwa l-kapitlu li qed nintroduċi llum, huwa differenti. Is-€70 miljun li se jiżdiedu se jużahom kollha l-Gvern sabiex isaħħaħ il-grid. U allura rridu nagħmlu distinzjoni bejn is-€70 miljun tar-RepowerEU u l-kumplament tal-Pjan ta’ Rkupru u Reżiljenza. Il-kumplament tal-Pjan ta’ Rkupru u Reżiljenza, fost milestones differenti, hemm proprju dawk li semmejt, li huma parti mir-replacement tal-flotta tat-trasport pubbliku, id-decarbonisation tal-public sector fleet, li se nirrispondik mill-ewwel li l-idea hi li l-karozzi tal-flotta taċ-Ċivil, li juża l-Gvern, jinbidlu kollha u jiġu electric vehicles. B’hekk ma jibqax ikollna karozzi li jkunu bil-combustion engines. 

Fuq il-carbon neutral school għax huwa eżempju topiku perfett, il-carbon neutral school hija commitment li aħna għamilna mal-Kummissjoni Ewropea taħt l-RRP li qiegħda f’kapitlu 2, u li diġà qiegħda identifikata u hemm ix-xogħol għaddej fiha, li hija l-iskola tal-Imsida. Jiġifieri l-iskola tal-Imsida se tkun dik li se tkun near carbon neutral school li ġiet identifikata bl-RRP. Dak huwa milestone li diġà hemm u diġà hemm il-flus allokati, li huma parti minn dawk il-€258 miljun. Is-€70 miljun huma għall-użu esklussiv tal-Gvern, biex ikun jista’ jsaħħaħ il-provvista tal-elettriku ġewwa pajjiżna. L-isptar li qed nirreferu għalih huwa l-isptar Monte Carmeli. 

ONOR. BEPPE FENECH ADAMI: Qed nifhem li allura l-Gvern abbanduna l-idea li jkollna sptar mentali ġdid?

ONOR. CHRIS BONETT: That is something else. L-acute mental hospital huwa parti mill-programmi operattivi l-ġodda u dak jaqa’ taħt il-Fond għall-Iżvilupp Reġjonali Ewropew, l-RDF.

ONOR. BEPPE FENECH ADAMI: Però f’Mount Carmel Hospital se jsir dan l-investiment?

ONOR. CHRIS BONETT: Dak taħt l-RRP.

ONOR. BEPPE FENECH ADAMI: Qiegħed nifhem sew li l-Gvern ikkommetta li parti mill-flus tal-RRP se jintużaw biex isir dan il-proġett ġewwa Mount Carmel? 

ONOR. CHRIS BONETT: Eżattament.

ONOR. BEPPE FENECH ADAMI: Jien kont mingħalija li l-pjan tal-Gvern kien li man man Mount Carmel ikun sptar tal-passat u jkollna sptar mentali ġdid! 

ONOR. CHRIS BONETT: Mhux dik l-informazzjoni li għandi.

IĊ-CHAIRPERSON: L-Onor. Alex Borg.

ONOR. ALEX BORG: Hemm pjan ta’ allokazzjoni diretta u ring fenced għal Għawdex minn dawn il-fondi ta’ €29.9 miljun? U jekk iva, xi proġetti hemm ippjanati?

ONOR. CHRIS BONETT: Fuq Għawdex irridu nagħmlu distinzjoni. Skużawni imma s-suġġett huwa daqsxejn ikkumplikat. Għawdex se jibbenefika taħt l-ERDF il-ġdid. L-ewwel nett mill-fondi Ewropej il-ġodda Għawdex se jkollu allokazzjoni ta’ 10% tal-fondi Ewropej kollha. Jiġifieri jekk tiġbor il-fondi kollha li għandna, u allura l-ERDF, l-EFS+, il-Cohesion Funds, eċċ., dawk hemm 10% tagħhom li se jmorru għal Għawdex. Barra minn hekk hemm l-ammont ta’ €57 miljun li huma parti mill-ERDF, il-Fond Ewropew għall-Iżvilupp Reġjonali, li huwa l-fond tas-sustainable urban development. Ħalli nagħti eżempju ċar u konkret.  

Fl-aħħar programm, dak li se jagħlaq din is-sena, il-multi-financial framework 2014/2020, l-ammont li hemm fih ġie ddedikat għall-Belt Valletta. U fil-fatt saru l-investimenti ġewwa l-Belt biex ikun hemm żvilupp urban. Il-Gvern għażel bi ftehim mal-Kummissjoni Ewropea li mill-programm il-ġdid tal-multi-financial framework tat-2021/2027, li jammonta għal €57 miljun, ikun kollu ddedikat għall-gżira Għawdxija. Issa ovvjament bħalissa għaddej il-proċess biex flimkien mal-Ministru għal Għawdex jiġu identifikati liema huma l-proġetti li se jsiru ġewwa Għawdex bl-użu ta’ dawn il-fondi.

ONOR. ALEX BORG: Just to be sure mir-Recovery and Resilience Fund Għawdex mhux se jibbenefika! Se jibbenefika biss mill-ERDF? 

ONOR. CHRIS BONETT: Għawdex se jibbenefika wkoll! Din irridu noqogħdu attenti kif inpoġġuha. Għawdex huwa nkluż fil-grid nazzjonali. Issa jekk inti se tistaqsini x’ammont ta’ flus diretti hemm għal Għawdex minn dawn id-€29.9 miljun se ngħidlek li m’hemmx għax minn dawn il-fondi se jieħu minnhom il-pajjiż kollu. Meta nsemmu l-grid qed insemmu minn Marsaxlokk sal-iktar punt North ġo Għawdex li naħseb jiġi San Lawrenz. Jiġifieri min-North sas-South ta’ Malta kollu se nkunu qegħdin insaħħu l-grid tagħna u naraw li jkun hemm aktar distribution centres. 

ONOR. ALEX BORG: Hemm xi proġetti speċifiċi għal Għawdex li se jiġu through this Recovery and Resilience Fund?

ONOR. CHRIS BONETT: Fuq Għawdex per se le, mill-RRP ma jidhirlix li hemm.  Fil-fatt immitigajna biha proprju billi mill-ERDF se jkun hemm the lion’s share tal-ikbar programm ta’ fondi Ewropej f’Malta li se jmur għal Għawdex.

IĊ-CHAIRPERSON: F’paġna 3 ta’ din il-powerpoint presentation qed ngħidu “Review of existing permitting systems to streamline processes and accelerate permit-granting procedures for renewable energy projects”. Hemmhekk għal liema proġetti qed tirreferu? Huma proġetti tal-Gvern? U kull proġett li għandu x’jaqsam ma’ renewable energy se jkun qed jaqa’ taħt din ir-riforma?

ONOR. CHRIS BONETT: L-idea hi li bħalissa qed ikun hawn ċerta bottlenecks meta niġu biex ikun hemm applikazzjonijiet mal-Planning Authority fuq ċerti binjiet. Bħala Gvern irridu li fejn proġett jipproponi li jkun hemm użu ta’ enerġija rinovabbli, peress li hija l-politika tal-Gvern li mmorru għal din it-tip ta’ enerġija, ikun hemm proċess li permezz tiegħu dawn it-tip ta’ applikazzjonijiet għal dawn it-tip ta’ proġetti, irrelevanti minn fejn ġejjin, ikunu fast tracked u jkunu aktar spediti. Allura se ssir din ir-review biex naraw fejn jeżistu dawn il-bottlenecks ħalli eventwalment jiġu cleared. 

IĊ-CHAIRPERSON: Jien xtaqt inkun naf jekk hawnhekk aħniex qed nirreferu għal proġetti tal-Gvern biss jew inkella hux għal kull tip ta’ proġett ieħor?  

IS-SUR JONATHAN VASSALLO (​Segretarju Permanenti, Ministeru għall-Ekonomija, il-Fondi Ewropej u l-Artijiet (Fondi Ewropej)): Kif qal is-Segretarju Parlamentari l-idea hawnhekk hi li ssir review tal-proċess preżenti tal-Planning Authority fejn ikun hemm applikazzjonijiet, kemm mill-privat u kemm mis-settur pubbliku. Ħalli nagħtikom eżempju konkret. Illum il-ġurnata jekk inti tkun qed tagħmel ċerta investiment jista’ jkun li tiġi rikjest li tagħmel traffic impact assessment. Allura r-relazzjoni bejn l-investiment u r-requirements jista’ jkun hemm aspetti li wieħed għandu jħares lejhom u jassessja jekk dawk l-aspetti għadhomx jagħmlu sens jew għandhomx jiġu reviewed. Mela jekk inti qed tagħmel ċerta renewable energy ġo barriera jagħmel sens jew le li tagħmel traffic impact assessment? Allura wieħed irid jagħmel analiżi tar-regoli u tal-obbligi Ewropej biex naraw jekk dawk ir-requirements humiex konsistenti u jekk għandhomx jibqgħu hemmhekk jew inkella we revisit them irrespective of who the applicant is that is applying for that investment.

IĊ-CHAIRPERSON: Semmejtu l-flotta tal-karozzi, il-grid nazzjonali, skola u sptarijiet, allura dawn is-€70 miljun diġà ġew earmarked fejn se jintefqu u kemm se jkun investit f’kull wieħed minn dawn il-proġetti?

ONOR. BEPPE FENECH ADAMI: Jiena fhimt li dawn mhumiex parti mis-€70 miljun?

ONOR. CHRIS BONETT: Le, imma l-mistoqsija li qiegħed jagħmel iċ-Chairperson hija daqsxejn differenti. Is-€70 miljun se jintefqu kollha fuq il-grid, fuq il-batteries u fuq id-distribution centres. Fil-fatt bħalissa għaddejjin bid-diskussjonijiet mal-Ministeru responsabbli mill-enerġija ħalli jgħidilna fejn għandhom imorru dawn il-flus. Aħna minn dan ir-RePowerEU għamilna available permezz tal-Kummissjoni Ewropea €70 miljun biex isir dan ix-xogħol u eventwalment se jkun hemm il-Ministeru tal-Enerġija li se jgħidilna fejn se jmorru dawn l-investimenti.

IĊ-CHAIRPERSON: Billi ħadna €40 miljun mill-Brexit Adjustment Reserve, tista’ tgħidilna x’sar minnu dan il-fond u x’fadal? 

ONOR. CHRIS BONETT: Il-Brexit Adjustment Reserve oriġinarjament kien ta’ €44 miljun. Li ġara kien li eżatt wara l-Brexit kellna l-pandemija u mbagħad l-aggressjoni tar-Russja fl-Ukrajna li ġabet sfidi ġodda, u li allura f’daqqa waħda l-prijoritajiet kellhom jinbidlu. Li għamilna kien li rajna x’domanda hemm fis-settur pubbliku fil-ministeri tagħna fuq il-Brexit Adjustment Reserve. Ħadna inkonsiderazzjoni dak li ġie mitlub mill-Brexit Adjustment Reserve u dak l-ammont ta’ madwar €4 miljun se jibqgħu f’dan il-fond biex ikunu jistgħu jintużaw għal dak l-iskop. Però imbagħad qbadna dawn l-€40 miljun l-oħra, u peress li l-prijoritajiet inbidlu, ħadna l-iktar deċiżjoni sensata li stajna nieħdu u minflok ħallejniehom jispiċċaw minħabba nuqqas ta’ investimenti u nitilfu €40 miljun, ittrasferejniehom ġo fond ieħor li nafu li diġà se jintużaw żgur. Nafu li l-pajjiż, proprju minħabba dak kollu li ġara f’dawn l-aħħar snin għandu bżonn ta’ investiment urġenti fihom.

IĊ-CHAIRPERSON: L-Onor. Fenech Adami.

ONOR. BEPPE FENECH ADAMI: Saru kalkoli tar-return on investiment? Aħna qegħdin ngħidu li se nonfqu €70 miljun; parti minnhom fuq reviżjoni ta’ proċeduri u parti minnhom fuq investiment fil-grid. L-ewwel ħaġa x’inhu l-apportionment? U t-tieni nett sar xi eżerċizzju tar-return on investment? Jiġifieri aħna se nonfqu €70 miljun fuq il-grid imma sar eżerċizzju biex naraw x’return għandu?  

ONOR. CHRIS BONETT: Fuq apportionment nista’ nirrispondik jien filwaqt li fuq il-mistoqsija l-oħra se nħalli f’idejn is-Sur Vassallo. Huwa 70/0 għax ir-riformi taħt ir-RePowerEU mhumiex inklużi bħala parti mill-flus li tagħtik l-Unjoni Ewropea. Mela l-Unjoni Ewropea tgħidlek li se tagħtik dan l-ammont ta’ flus ...  

ONOR. BEPPE FENECH ADAMI: Bejn ir-riformi u l-investimenti ...

ONOR. CHRIS BONETT: Dak kif jaħdem l-RRP. Kif għedtlek taħt l-RRP diġà hemm 30 riforma u 17-il investiment, li issa se jiġu 31 u 18. Id-deal – biex insejħulha hekk - li għandna mal-Kummissjoni, mhux aħna biss imma l-pajjiżi kollha tal-Ewropa, kienet li biex aħna nieħdu dawk il-flus irridu nagħmlu dawn ir-riformi. Issa għar-riformi m’hemmx flus allokati għalihom. Ir-riformi jrid jagħmilhom il-Gvern. Imbagħad ir-riformi li huma mdaħħlin f’milestones flimkien mal-investimenti eventwalment meta kull sena l-pajjiż jilħaq il-milestones li jkun ftiehem mal-Kummissjoni Ewropea eventwalment jieħu l-flus għal dik is-sena li ġew allokati. Jekk tara kif inhu l-RRP għandek kull sena numru ta’ targets u milestones li jinkludu riformi u investimenti, li sal-aħħar tas-sena trid tkun ilħaqthom kollha. Dawn ivarjaw u mhumiex f’settur wieħed imma huma bażikament taħlita ta’ setturi li ovvjament il-Gvern, fil-ministeri u dipartimenti differenti jrid jilħaq dawk it-targets. Kif tilħaq dawk it-targets issir review mill-Commission u mbagħad kif il-Commission tkun sodisfatta tagħtik l-ammont marbut ma’ dak is-sett ta’ milestones ta’ dik is-sena. Bħalma ġara dan l-aħħar ilħaqna l-ewwel sett ta’ milestones kollha u allura tawna it-€53 miljun.  

ONOR. BEPPE FENECH ADAMI: Jien qed nifhem li se nonfqu €69.9 miljun f’investiment fil-grid u l-battery storage. Tista’ forsi tispjegali x’qegħdin infissru eżattament meta qed ngħidu battery storage? U x’inhi d-distinzjoni bejn id-distribution services u l-investiment fil-grid? 

ONOR. CHRIS BONETT: Se nħalli f’idejn is-Sur Vassallo peress li din hija mistoqsija teknika. 

IS-SUR JONATHAN VASSALLO: Bħala battery storages meta inti tkun qed taħdem fuq diversification of energy generation, speċjalment meta jkun hemm il-bżonn li jiżdied il-generation of energy from renewable energy, il-ħażna tal-enerġija tiġi importanti. Għalfejn? Inti għandek distakk bejn meta qiegħda tiġi ġġenerata l-enerġija u meta d-domanda tal-enerġija qiegħda sseħħ. Mela fuq battery storage mhux qed nitkellmu fuq investiment fiżiku li huwa pjuttost kbir imma qed nitkellmu fuq containers li jippermettu biex fejn ikun hemm peaks, minflok ikun hemm bżonn ta’ generation capacity addizzjonali, dawk il-peaks jiġu indirizzati tramite l-enerġija li tkun qiegħda tiġi maħżuna f’batteries kbar.  

ONOR. BEPPE FENECH ADAMI: Do we compliment something existing or is it something totally new?

IS-SUR JONATHAN VASSALLO: Battery storages hemm żewġ tipi ta’ investimenti; għandek taħt l-RRP kif ukoll investiment simili li huwa ppjanat ukoll taħt l-ERDF. Fin-natura huma simili. Huma xi ħaġa ġdida għax qatt ma kellna xi investiment ta’ dan it-tip. Id-distinzjoni bejn id-distribution network u l-grid, in a simplistic way, hija l-cables li jwasslu l-enerġija mentri d-distribution network huma nodes li bihom l-operatur tan-network ikun jista’ jiżgura li l-enerġija tiġi distributed fejn għandek id-domanda. Fil-fatt inti għandek bżonn sistema ta’ transformers fuq livell tekniku biex b’hekk l-enerġija tiġi transferred from generation or storage f’dan il-każ partikolari to where the demand exists.

IĊ-CHAIRPERSON: Jekk m’hawnx aktar mistoqsijiet xtaqt nagħmel mistoqsija jien. B’mod tanġibbli x’se jkun qed jibbenefika l-poplu minn dan l-ammont ta’ finanzi li se jkun qiegħed jinvesti l-Gvern?

ONOR. CHRIS BONETT: Ovvjament illum il-ġurnata l-politika tal-Gvern hija li nagħmlu qalba għall-enerġija nadifa. U qed nagħmluha mhux għall-konvenjenza imma għaliex nemmnu li dik hija t-triq ‘il quddiem. Aħna nemmnu li jekk ikollna binjiet - speċjalment meta qed nitkellmu fuq negozji – li jkunu aktar energy efficient ...  Ovvjament aħna l-kontijiet tad-dawl bħala Gvern diġà ħadna ħsiebhom matul is-snin u żammejniehom baxxi kemm jista’ jkun. Dan anke bl-investiment li għadu qed jagħmel il-Gvern sal-lum stess biex naraw li l-kontijiet tad-dawl ma jogħlewx. Però meta jkollok dan it-tip ta’ investiment se tikkontribwixxi iktar inti biex il-kontijiet tiegħek jerġgħu jorħsu. Għalfejn? Għax se jkollok binjiet li se jkunu iktar energy saving. Jiġifieri dan l-investiment se jsir biex ikun hemm iktar approach fis-settur privat, li jkun iktar konvenjenti għal kulħadd li mmorru għal dan it-tip ta’ investiment u li naqilbu għal enerġija nadifa u għal enerġija rinovabbli.  

Imma barra minn hekk se naraw ukoll li l-increase fid-domanda li se jkollna talli n-nies se jkunu qegħdin imorru għal din l-enerġija alternattiva naraw li ovvjament aħna nkunu kapaċi bħala pajjiż li infrastrutturalment inkunu nistgħu nagħtu l-enerġija li hemm bżonn biex il-karozzi elettriċi u l-binjiet tagħna jkunu jistgħu jaħdmu kif suppost. Allura t-target prinċipali hu - in the bigger picture li għandu l-Gvern – li fis-snin li ġejjin u beyond il-Gvern jara li jkollu ekonomija li tibqa’ b’saħħitha u reżiljenti imma li tkun ibbażata fuq il-politika ambjentali tiegħu biex ikollna enerġija iktar nadifa.   

IĊ-CHAIRPERSON: Grazzi. Ngħaddu għal Affarijiet Oħra. 


AFFARIJIET OĦRA

IĊ-CHAIRPERSON: Nixtieq ninforma lill-Kumitat li fis-27 ta’ April 2023 se ssir laqgħa mal-Kummissarju Ewropej għall-Ġustizzja Didier Reynders, fuq l-istat tad-dritt u l-ħidma tal-UE dwar l-Ukrajna, b’mod partikolari fir-rigward tar-responsabbiltà għal reati internazzjonali u l-implimentazzjoni tas-sanzjonijiet tal-UE. Nirringrazzjakom.  

Fil-5:29 p.m. il‑Kumitat aġġorna għal data li kellha tiġi komunikata aktar tard.

